
NAZIOARTEKO EGUNANAZIOARTEKO EGUNANAZIOARTEKO EGUNANAZIOARTEKO EGUNA    
 
1969ko ekainaren 28a data historikotzat jotzen da lesbianen, gayen, transexualen, 
intersexualen eta queeren liberazio-mugimendurako. Stonewall-eko gertaerak (New 
Yorkeko pub bat) ekainaren 27tik 28ra bitarteko gauean izan ziren. Gau hartan, transexual, 
lesbiana eta gay talde bat matxinatu egin zen, poliziak kolektibo horien kontra egiten zituen 
abusuak salatzeko eta, horrela, beren eskubideak erreklamatzeko. Beren eskubideak 
defendatzeko elkartzen ziren lehen aldia ez bazen ere, oraingo honetan, sexualitate eta 
genero ezberdinetako pertsonek isolatuak egoteari utzi zioten eta elkartu egin ziren, 
diskriminatzen zituen sistema baten bidegabekerien kontra borrokatzeko, ikusgai bihurtzeko 
eta beren eskariak publiko egiteko. 
 
Ospakizun horren kariaz, Lasarte-Oriako Udalbatzarrekook gaitzetsi egin nahi dugu LGTBIQ 
pertsonek nozitzen duten diskriminazioa, eta beste urte batez berretsi nahi dugu sexu-
orientazioaren eta genero-identitatearen kariazko aurreiritzien eta diskriminazioaren kontra 
borrokatzeko gure konpromisoa. 
 
LGTBIQ kolektiboek eta mugimendu feministak egindako borrokari esker, azken urteotan 
garrantzizko lege-aldaketak eta funtsezko eskubide zibil batzuen ekiparazioa lortu da. Hala 
ere, Gayen, Lesbianen, Bisexualen, Transgeneroen eta Intersexualen Nazioarteko Elkarteak 
(ILGA) egindako txostenak garrantzizko murrizketak nabarmentzen ditu osasun publikoaren 
eta zerbitzu sozialen arloan Espainiar Estatuan, hala nola gizonezko bikotekiderik gabeko 
emakumeak erreprodukzio asistituko tekniken estalduratik kanpo uztea, horrek lesbianak eta 
emakume bisexualak edo bikotekiderik gabe ama izan nahi dutenei eragiten baitie, edo 
nahitaez ezkondu beharra baldin eta sexu bereko bi pertsonak baterako gurasotasuna 
eskuratu nahi badute. 
 
Era berean, osasun sexualaren esparruan lan egiten duten organizazio eta elkarteek, eta 
zehazki GIB/HIESaz arduratzen direnek, agerian jartzen dute ez direla beharrezko neurri 
legislatiboak artikulatzen GIBarekin bizi diren pertsonen diskriminazioa eragozteko lanbide 
edo zerbitzuetara heltzeko orduan, hala nola adineko pertsonentzako egoitzak edo 
osasuneko eta bizitzako aseguruak. Halaber jartzen dute agerian adostasun politiko 
zabaleko estatu-itun bat falta dela GIBari eta HIESari erantzuteko neurrian inguruan eta 
alderdi prebentibo eta klinikoetan nahiz sozialetan nozitzen diren diskriminazioaren eta 
estigmaren inguruan, esparru horretan esku hartzeko egoera baten aurrean marko egonkor 
bat ezarriko duena. 
 
Homofobiaren, Lesbofobiaren eta Transfobiaren Kontrako Nazioarteko Egunarekin bat 
etorriz, Eusko Jaurlaritzak berak salatu zuen ikusezintasunean eta ezkutapenean aurkitzen 
direla pertsona horietako asko, bereziki lesbianak, transexualak, adinekoak edo desgaituak 
badira. Errealitate horrek, kolektibo horrenganako agresio fisikoak gehitzearekin batera, 
agerian uzten du ezberdintasuna bizitzeko eta espresatzeko benetako askatasuna falta dela, 
ezen-eta aurreiritziek, uste faltsuek, estereotipoek, arbuioak eta batzuetan gorrotoak 
zoritxarrez jarraitzen baitute sektore sozial askoren barruan. 
 
Gainera, Arartekoaren azken txostenak dioenez, Euskal Herriko LGTBIQ kolektiboek 
nabarmendutako arazo nagusien artean, azpimarratzen da ezen, hezkuntzaren esparruan 
eragiteko ahalegin handia egiten ari badira ere, garrantzizkoa dela dibertsitate afektibo-
sexualaren eta generozkoarenganako errespetua bultzatzen jarraitzea, bai halaber 
ikastetxeak material didaktikoez hornitzea eta jazarpen lesbo-homo-transfobikoa eskolako 
jazarpenaren protokoloetan sartzea. Instituzio horrek berorrek orobat nabarmentzen du 

beharrezkoa dela sexu bereko bikoteen arteko bortizkeria ikusgai egitea eta horren 
ondoriozko arazoei heltzea; kezkagarria dela udal-ordenantza murriztaileek askatasun 
sexualak mugatzea eta komeni dela Berdindu (LGTBIQ informazioko eta arretako zerbitzua) 
dotazio ekonomiko handiagoarekin hornitzea. 
 
Gainera, pertsona transexualei eragiten dieten arazo nagusiek zerikusia dute sexuz 
aldatzeko prozesu sanitario eta legaletatik eratorritakoekin. Aurrerapausoak egin badira ere, 
transexualitateak trastornotzat hartua izaten jarraitzen du, ezen eta, dokumentazioan izena 
aldatzeko tramiteak egiterakoan, pertsona horiei ziurtagiri psikiatriko/psikologikoa eskatzen 
segitzen baita eta horrek eskubiderik funtsezkoenari erasotzen baitio: pertsonen identitatea 
bera. 
 
Hori dela eta, GEHITU elkarteak udalbatzar honetan proposatzen du ondoko jarduketa 
hauek garatzea esparru munizipalean: 
 
- Bere posizionamendurik irmoena agertzea LGTBIQ kolektiboaren kontrako aurreiritzi eta 

agresioen aurka, eta pertsona guztiek askatasun sexual eta afektiboa izateko, beren 
identitatea definitzeko eta beren erlazioak hautatzeko eskubidea dutela aldarrikatzea. 

- Homofobiaren, lesbofobiaren eta transfobiaren kontra informatzeko eta sentsibilizatzeko 
kanpainak bultzatzea, herritarrengan kontzientzia solidario berri bat sortzeko 
helburuarekin, kolektibo horienganako errezeloak ezabatzen eta jarrera aldatzen 
lagunduko duena. 

- Bere eskumenen neurrian, ONUSIDAk bultzatutako “Parisko Deklarazioa” babestea / 
berrestea, haren bidez HIESaren epidemia mundu mailan 2030. urterako amaitu ahal 
izatea lortu nahi baita. 

- Hezkuntza-sistema errespetuzko eta tolerantziazko eremu bat izan dadin arduratzea, 
identitatearen eta generoaren kariazko presiorik, agresiorik edo diskriminaziorik gabea, 
hura osatzen duten ikasleei, irakasleei eta familiei anparo emanez. Era berean, 
hezkuntzaren esparruan agertzen diren generozko espresio guztienganako errespetua 
segurtatzea. 

- Koedukazioko Proiektuaren bitartez, Lasarte-Oriako ikastetxeak beharrezko lanabesez 
hornitzea, diskriminazio hori nozitzen ari izan daitezkeen ikasleei txikitatik lagun egiteko 
eta sostengu emateko. Era berean, irakasleak lanabes eta material edukatiboez hornitzea 
eta sostengu ematea, dibertsitate afektibo-sexualarenganako eta generozko 
identitatearenganako errespetuari behar bezala heltzeko modua izan dezaten. 

- Eusko Jaurlaritzari premiazko eskea egitea beharrezko protokoloak presta eta zabal 
ditzan, jaiotakoan esleitutakoaz bestelako genero-identitateko jarrerak agertzen dituzten 
adingabeenganako edozein diskriminazio-mota detektatzeko, prebenitzeko eta 
suntsitzeko helburuarekin, arreta berezia jarriz eskolako jazarpenaren kontrako 
neurrietan, funts publikoekin finantzatutako atentzio edukatiboko zerbitzu eta 
zentroetan aplika daitezen, titulartasun publikokoetan bezala pribatukoetan ere. 

- Ekainaren 28an ostadar-bandera ikusteko moduan ipintzea Lasarte-Oriako udaletxearen 
fatxadan. 


